
Дневни билтени

Одделот за сузбивање со организиран и сериозен криминал – Сектор за
криминалистички истраги – Единица за недозволена трговија со дрога, по
повеќемесечна полициска истрага, на 05.10.2022 година лишија од слобода дилер на
кокаин од скопско Арачиново. Имено, во рамките на спроведената криминалистичка
истрага во периодот од јуни до октомври 2022 година, во координација со ОЈО Скопје,
Единицата за недозволена трговија со дрога обезбеди материјални докази за Е.А.(23), за
кој постојат основи на сомнение дека сторил кривичното дело „неовластено
производство и пуштање во промет наркотични дроги, психотропни супстанци и
прекурсори“, казниво по член 215 од Кривичниот законик. При претрес извршен во
домот на Е.А. во скопско Арачиново, врз основа на наредба издадена од судија на
претходна постапка од Основен кривичен суд Скопје, билe пронајдени предмети
поврзани со кривични дела, а лицето е приведено. Во координација со надлежен Јавен
обвинител од ОЈО Скопје, во текот на денот против него ќе биде поднесена кривична
пријава по брза постапка. Против истото лице во март 2019 година, исто така, беше
поднесена кривична пријава поради недозволена трговија со кокаин.

 

Денеска (06.10.2022) во 06.50 часот, полициски службеници од Одделението за
внатрешни работи Гевгелија го лишиле од слобода Ѓ.Ќ. (48) од село Стојаково,
гевгелиско, затоа што при преглед кај него и во возилото „застава југо“ со гевгелиски
регистарски ознаки, кое го управувал, биле пронајдени и одземени повеќе пакувања со
хероин. Лицето било задржано во Полициската станица Гевгелија, за настанот бил
известен Јавен обвинител од Основното јавно обвинителство Гевгелија и по целосно
расчистување и документирање на случајот против него ќе биде поднесена соодветна
пријава.

 

На 05.10.2022 во 11.10 часот на улицата „Абас Емин“ во Охрид, полициски службеници
од СВР Охрид го лишиле од слобода Н.С.(49) од Охрид, затоа што кај него бил пронајден
и одземен хероин. Тој бил приведен во полициска станица и по целосно документирање
на случајот, против него ќе биде поднесена соодветна пријава.

 

Денеска (06.10.2022) околу 00.30 часот во тетовската населба Дреновец, полициски
службеници на СВР Тетово ги лишиле од слобода С.Л.(18) од тетовско Мерово и А.Л.(19)
и 16-годишник од Тетово, затоа што при нивен и преглед на паркирано патничко возило
„форд“, со тетовски регистарски ознаки, во кое се наоѓале, била пронајдена марихуана.
Тројцата се задржани во Полициската станица Тетово за расчистување и документирање
на случајот, по што ќе им бидат изготвени соодветни поднесоци.

 

На 06.10.2022 во 01.20 часот на подрачјето на Бит Пазар, полициски службеници од
Единицата за интервентна полиција при СВР Скопје го лишиле од слобода В.Ј.(28) од
Скопје, затоа тоа што кај него била пронајдена и одземена марихуана. По
документирање на случајот против него ќе биде поднесена соодветна пријава.

 

На 05.10.2022 во 22.00 часот на подрачјето на Гази Баба, полициски службеници од
Полициската станица Гази Баба ги лишиле од слобода Ф.С.(21) и М.О.(21), двајцата од
Скопје, затоа тоа што кај нив била пронајдена и одземена марихуана. По
документирање на случајот против нив ќе биде поднесена соодветна пријава.

 

На 05.10.2022 во 00.30 часот, полициски службеници од ОВР Пробиштип ги лишиле од
слобода Р.П.(31) и Д.С.(34) од Пробиштип. Тие биле затекнати при извршување на
кривично дело „тешка кражба“ во објект во изградба на ул.„Јаким Стојковски“ во
Пробиштип. По преземени мерки, полициските службеници расчистиле уште 13
кривични дела за кои постои основи на сомнение дека се извршени од Р.П.(31) од
Пробиштип. Во службен разговор во Полициската станица Пробиштип тој признал дека
во периодот од јули 2022 до октомври 2022 година на подрачјето на ОВР Пробиштип
извршил 11 кривични дела „тешка кражба“ со кои сe оштетени четири правни и две
физички лица од Пробиштип, едно кривично дело „загрозување на сигурноста“
извршено врз работник од обезбедување во рудник и едно кривично дело
„овозможување на употреба на наркотични дроги“. Дел од украдените предмети се
пронајдени, одземени и вратени на оштетените. На 05.10.2022, против Р.П. до ОЈО Штип
е поднесена кривична пријава, а од Судија на претходна постапка одредена му е мерка
притвор и е спроведен во затвор Куманово.

 

На 05.10.2022 во 18.50 часот на регионален пат Удово - Демир Капија, во близина на
с.Градец, полициски службеници од Полициската станица за гранични проверки и
граничен надзор „Богородица“ го лишиле од слобода М.А.(23) од Лозово. Тој бил
забележан како со возило „волво“, со италијански национални ознаки, превезува лица
мигранти. Возилото било запрено, а тој се обидел да избега, но бил спречен и лишен од
слобода. Притоа, во возилото биле пронајдени шест лица мигранти од Сирија, кои биле
спроведени во прифатно-транзитен центар за понатамошна постапка. М.А. бил приведен
во полициска станица и по целосно расчистување и документирање на случајот, во
координација со Јавен обвинител, против него ќе биде поднесена соодветна пријава.

 

СВР Скопје – Единица за економски и компјутерски криминал поднесе кривична пријава
против Џ.А.(41) од Скопје поради постоење основи на сомнение за сторено кривично
дело „загрозување на животната средина и природата со отпад". На 15.02.2022,
полициски службеници од Единицата за економски и компјутерски криминал и
инспектори од Државниот пазарен инспекторат и Државниот инспекторат за животна
средина извршиле контрола на импровизирано и нерегистрирано место за откуп и
продажба на секундарни суровини лоцирано во дворно место на ул.„Брсјачка буна" во
општина Шуто Оризари и притоа го затекнале пријавениот како неовластено тргува со
отпад без да е регистриран во Централен регистар како правно лице и без да поседува
Дозвола за вршење на дејност - складирање и третман на отпад, издадена од
Министерството за животна средина.

 

Министерството за внатрешни работи во текот на вчерашниот ден (05.10.2022)
продолжи со контролите во областа на сообраќајот. На територија на град Скопје
изречени се вкупно 174 мерки, меѓу кои за возење повеќе од дозволената брзина 11
санкции, 20 мерки за возење без возачка дозвола, 13 санкции за технички неисправни
возила во јавниот превоз. Изречени се 14 мерки за минување на затворен сигнал
(црвено светло), осум санкции за непрописно престигнување и обиколување, пет мерки
за вградени неатестирани фолии (затемнети стакла), три санкции за прекршоци што ги
прават возачите на мотоцикл...

 

На 05.10.2022 во периодот од 14.00 до 19.00 часот, Секторот за внатрешни работи
Тетово спроведе акциски контроли за престигнување, а во која се откриени и
санкционирани вкупно 47 прекршоци (ТЕ-10 и ГВ-37). Најголемиот број од прекршоците
(35) се однесувале не престигнување на забранети места, додека 2(ГВ) на
престигнување на колона од возила. На сите прекршители изготвени им се поднесоци и
тие ќе се соочат со парични глоби кои за овој вид сообраќаен прекршок се движат од 45
до 250 евра во денарска противвредност. Покрај ова, за оние кои престигнувале на
„полна линија“ или во колона на непрегледни места предвидена е и заштитна мерка-
времено одземање на возачката дозвола од три месеци до една година.

 

На 05.10.2022 на подрачјето на СВР Штип била спроведена акциска контрола на возачи
кои управуваат возила со брзина поголема од пропишаната. За време на контролата
биле констатирани 15 прекршоци, од кои 8 во населено место и 7 надвор од населено
место. На сите возачи им биле изречени соодветни санкции. Истиот ден, во периодот од
14.00 до 19.00 часот спроведена е акциска контрола на прекршоци кои ги прават
возачите за непрописно престигнување. Притоа, биле изречени санкции за 11
прекршоци. Санкционирани биле и 44 други видови на прекршоци, од кои 18 за
управување возило без возачка дозвола, 6 за управување нерегистрирано возило, 2 за
возач почетник, 1 за управување возило под дејство на алкохол, 9 за некористење
сигурносен појас, 7 за користење мобилен телефон и 1 за непрописно паркирање.

 

На 05.10.2022 во периодот од 14.00 до 19.00 часот, при извршени сообраќајни контроли
на подрачјето на СВР Охрид, полициските службеници затекнале и санкционирале 20
возачи кои извршиле престигнување на недозволено и непрегледно место (Охрид-08,
Струга-06, Кичево-04, Дебар-02).

 

На 05.10.2022 во 11.30 часот во СВР Скопје било пријавено дека на пешачката патека
која се протега покрај ул.„Жил Верн“ во Скопје, запрежно возило управувано од
непознато лице кое го напуштило местото на несреќата, удрило во пешакот Љ.А.(75) од
Скопје. Во несреќата со тешки телесни повреди се здобила Љ.А., констатирани во
Градската општа болница „Св.Наум Охридски“. Извршен бил увид од увидна екипа од
СВР Скопје.

 

На 05.10.2022 во 16.50 часот во Полициската станица Аеродром, М.Б.С.(52) од Скопје
пријавила дека на ул.„Петар Ацев“ била касната од куче скитник.

 

На 05.10.2022 во 12.45 часот во ОВР Кичево, С.Ќ.(57) од кичевското село Туин пријавил
дека на локален пат во селото бил каснат од куче скитник.

 Денеска (06.10.2022) во 13.50 часот во с.Ангелци, локален пат за с.Градошорци,
струмичко, полициски службеници од Оперативен тим потраги при СВР Скопје го лишиле
од слобода О.П.(46) од с.Ангелци. Тој бил осуден на казна затвор од пет години за
сторено кривично дело „разбојничка кражба“ по член 238 од Кривичниот законик и за
него била распишана централна потерница по наредба од Казнено-поправната установа
Затвор Струмица за доиздржување на 13 месеци од казната. Лицето ќе биде спроведено
во надлежната казнено-поправна установа за доиздржување на казната.

На 05.10.2022 околу 15.00 часот во Велес на различни локации во градот, полициски
службеници од СВР Велес ги лишиле од слобода Ј.М.(20), Ѓ.Ј.(18), Џ.Џ.Н.(21), В.М.(21),
М.Ѓ.(23) и Д.Н.(40) сите од Велес, затоа што кај нив била пронајдена и одземена
марихуана. Тие биле задржани во полициска станица и по целосно документирање на
случајот против нив ќе биде поднесен соодветен поднесок.

На 04.10.2022 во 08.50 часот на бул.„Борис Трајковски“ во Скопје, полициски
службеници од ЕВР Кисела Вода - Одделение за криминалистички работи лишиле од
слобода 17-годишник од Скопје, а денеска (06.10.2022) во 09.00 часот во Полициската
станица Кисела Вода бил повикан уште еден малолетник. Тие се сомничат дека на
16.09.2022 извршиле кривично дело „кражба“, при што од продажен објект на
подрачјето на Кисела Вода одзеле повеќе производи. Со нив бил извршен разговор во
присуство на социјален работник и родител, во кој го признале и појасниле начинот на
извршување на делото. За случајот е известен Јавен обвинител за малолетници и по
целосно документирање на случајот против нив ќе биде поднесена соодветна пријава.

Денеска (06.10.2022) во 03.20 часот на паркинг простор на ул.„Гемиџиска“ во Скопје,
полициски службеници од Единицата за внатрешни работи Гази Баба ги лишиле од
слобода С.С.(25) и М.П.(21), двајцата од Скопје. Тие се сомничат дека извршиле
кривично дело „тешка кражба“ во правно лице во кое биле вработени, од каде одзеле
две бакарни плочи со тежина од околу 200 кг.. Украдените предмети биле пронајдени и
одземени од патничко моторно возило во кое осомничените претходно ги ставиле и ќе
бидат вратени на сопственикот. Со нив бил извршен службен разговор и по целосно
документирање на случајот против нив ќе следи соодветна кривична пријава.
На 06.10.2022 околу 13.30 часот во с.Сингелиќ, скопско, полициски службеници од
Отсекот за потрага по цел - Одделение за потраги при Секторот за меѓународна
полициска соработка, во координација со Единицата за интервентна полиција при СВР
Скопје го лишиле од слобода Ф.Р.(45) од Сингелиќ. За него била распишана централна
потерница од Основен кривичен суд Скопје поради сомнение дека сторил кривично дело
„разбојништво" казниво по чл.237 во врска со чл.19 и кривично дело „грабнување"
казниво по чл.141 во врска со чл.19 од Кривичниот законик. Претходно, кај клучка
Арачиново, тој со своето возило „опел астра“ со скопски регистарски ознаки не застанал
на даден знак од полициски службеници и се дал во бегство, но набргу бил фатен и
лишен од слобода. Тој бил предаден во Полициската станица Гази Баба за понатамошна
постапка и по целосно документирање на случајот против него ќе биде поднесен
соодветен поднесок.

Во текот на вчерашниот ден (05.10.2022), во периодот од 12.00 до 16.00 часот, од
страна на сите сектори за внатрешни работи и патролни тимови составени од полициски
службеници од Одделот за униформирана полиција спроведена е акциска контрола во
областа на сообраќајот на територијата на цела држава, како и контроли на лица и
спортски обложувалници. При контролата, санкционирани се 68 возачи, од кои двајца за
вршење јавен превоз без лиценца, по член 284 - а од Кривичниот законик. Притоа, 38
возила на територијата на СВР Велес и СВР Штип се упатени на вонреден технички
преглед. При контролите констатиран е еден прекршок по Законот за игри на среќа на
територија на СВР Куманово, а кај малолетно лице на територија на СВР Скопје бил
пронајден и одземен остар предмет, при што лицето заедно со неговиот родител се
приведени во Полициска станица Карпош за понатамошна постапка.

На 05.10.2022, при контрола над товарно возило „фиат дукато“, со струмички
регистарски ознаки, полициски службеници од СВР Струмица констатирале дека возачот
В.К.(29) од село Баница, струмичко, врши превоз на патници без да поседува дозвола за
тоа. Истиот ден, и полициски службеници од Одделението за внатрешни работи
Радовиш, при преземање на мерки утврдиле дека М.Ј.(64) во патничко возило „опел“, со
радовишки регистарски ознаки, превезувал патници без да поседува соодветна лиценца.
По целосно документирање на случаите против лицата ќе бидат поднесени соодветни
пријави.

На 05.10.2022, при преземање на мерки и активности, полициски службеници од
Одделението за внатрешни работи Радовиш во дворното место на М.И.(54) во село
Конче, радовишко, пронашле огревни дрва за кои сопственикот не поседувал соодветна
документација. Од вработени во Шумска полиција Радовиш дрвата биле одземени и
пренесени во кругот на Јавното претпријатие „Национални шуми“, подружница
Плачковица - Радовиш, а по целосно документирање на случајот против лицето ќе биде
поднесена соодветна пријава.

На 05.10.2022 во 20.00 часот во СВР Куманово, 38-годишен маж од кумановско село
пријавил дека бил измамен од едно лице за сума од 10.000 денари. Според пријавеното,
откако лицето му понудило огревно дрво и тој му ги дал парите, лицето заминало за
наводно да ги донесе дрвата, но не се вратило. Се преземаат мерки за расчистување на
случајот.

Денеска (06.10.2022) од 07.00 до 12.00 часот на подрачјето на СВР Тетово спроведена е
засилена акциска контрола на возила кои вршат јавен превоз на патници (автобуси и
комбиња), во која биле откриени и законски санкционирани 12 прекршоци, односно
констатирани недостатоци (ТЕ-10 и ГВ-2). Пет од контролираните возила (ТЕ-3 и ГВ-2)
имале неисправни сопирачки, исто толку биле со неизвршен технички преглед (ТЕ), 1
возило со неисправни други уреди (ТЕ) и 1 возило (ТЕ) со истечена регистрација. Сите
прекршоци се заокружени со изготвување на соодветни поднесоци, а санкционирани,
исто така, се и 8 други видови сообраќајни прекршоци (ТЕ-3 и ГВ-5).

На 05.10.2022 во 17.30 часот на бул.„Никола Карев“ во Скопје, во кругот на касарната
„Илинден“, поради постоење основи на сомнение за сторено кривично дело по член 350
од Кривичниот законик, полициски службеници од Полициската станица Карпош ги
лишиле од слобода J.K.(29) и Ш.E.(25), двајцата од Косово. Тие биле приведени во
Полициската станица Карпош за понатамошна постапка.

На 05.10.2022 на ул„Маршал Тито“ во Кичево, полициски службеници од Полициската
станица Кичево го привеле Ф.И.(50) од Република Албанија, затоа што непријавено
престојувал на подрачјето. Тој бил предаден во Одделението за прекуграничен
криминал, миграции, странци и реадмисија Кичево и му бил поднесен соодветен
поднесок, а од Основен суд Кичево изречена му е парична казна и протерување од
Република Северна Македонија.

На 05.10.2022 околу 19.30 часот на ул.„Костурски херои“ во Скопје, полициски
службеници од СВР Скопје го лишиле од слобода Ш.Е.(41) од Скопје, затоа што на
булевар „Партизански одреди“, по претходна расправија во врска со сообраќај, физички
го нападнал К.А.(27) од Куманово и му се заканил со остар предмет. Увид бил извршен,
а остриот предмет бил подигнат за понатамошна постапка. По целосно документирање
на случајот ќе следува соодветен поднесок.

На 05.10.2022 во 15:23 часот во СВР Скопје, Е.Љ. пријавил дека во двор на училиште на
улица „Серава“, едно женско лице фрлило тврди предмети и повредило двајца
малолетници од Скопје и еден малолетник од с.Љуботен, скопско. Се преземаат мерки
за расчистување на случајот.

На 05.10.2022 во 23.30 часот во СВР Скопје, Р.Р.(48) од Скопје пријавил дека во с.Сарај,
скопско, бил физички нападнат од едно лице. Се работи на расчистување на случајот.

ОВР Струга поднесе кривична пријава против А.М.(29) и А.Љ.(25), двајцата од Дебар,
поради постоење основи на сомнение за сторено кривично дело „разбојништво“. Тие, на
03.10.2022 во 14.30 часот на улица „Плитишта“ во Струга физички нападнале 69-
годишна жителка на Струга и ѝ одзеле накит.

На 05.10.2022 во 17.49 часот во СВР Скопје, Г.Д.(18) од Скопје пријавила дека на
подрачјето на Аеродром била физички нападната од Н.Р. од Скопје. Се работи на
расчистување на случајот.

На 05.10.2022 во 16.00 часот во СВР Скопје, В.С.(40) од Скопје пријавил дека на
подрачјето на Гази Баба, по претходно недоразбирање во сообраќајот, бил физички
нападнат од едно лице. Се работи на расчистување на случајот.

ОВР Ресен поднесе кривична пријава против лицата Ј.В., Р.Н. и Т.М., сите од Ресен,
поради постоење основи на сомнение за сторено кривично дело „насилство“. На
22.09.2022 во куќата на Г.Б., пријавените физички го нападнале Г.Б. и членовите на
неговото семејство.

На 05.10.2022 во 19.30 часот М.С.(18) од Скопје пријавила дека на подрачјето на Ѓорче
Петров била физички нападната од М.М.(29) од Скопје. Се работи на расчистување на
случајот.

На 05.10.2022 во 13.00 часот во СВР Велес, С.У.(33) од Велес пријавил дека околу 12.00
часот на ул.„Илинденска“ во Велес, А.Н. и Д.Н. од Велес физички го нападнале и се
обиделе да му одземат пари, но не успеале. Се работи на расчистување на случајот.

Надворешната канцеларија за криминалистички работи Гостивар поднесе кривична
пријава против А.М.(19) од Гостивар, поради постоење основи на сомнение за сторено
кривично дело „разбојништво“ во обид. На 24.09.2022 во ходник од станбена зграда во
Гостивар, пријавениот со физичка сила и закана со остар предмет од 45-годишна жена
се обидел да одземе паричник, но не успеал.

Денеска (06.10.2022) во 14.05 часот во СВР Тетово е пријавено дека на улица „Маршал
Тито“ во Тетово, патничко возило „фиат пунто“, со тетовски регистарски ознаки,
управувано од 36-годишниот Б.Н. од Голема Речица, удрило во пешакот М.С.(68) од
Тетово. Во несреќата М.С. се здобила со тешки телесни повреди, констатирани во
тетовската Клиничка болница. На местото на несреќата, по овластување на Јавен
обвинител, увид извршила екипа од СВР Тетово.

СВР Битола поднесе кривична пријава против С.П.(48) од Прилеп, поради постоење
основи на сомнение за сторено кривично дело „насилство“. На 30.09.2022 во
угостителски објект во Прилеп, С.П. физички ја нападнал Х.С(42), по што ѝ се заканил
со оружје.

На 05.10.2022 во СВР Скопје било пријавено дека во 06.40 часот на улица „11
Октомври“, се случила сообраќајна незгода помеѓу патничко возило „фолксваген венто“,
со скопски регистарски ознаки, управувано од Г.Р.(57) од с.Усје, скопско и патничко
возило „шкода октавија“, сопственост на МВР. Во незгодата со телесни повреди се
здобила Ј.Р.(44) од Скопје, сопатничка во возилото „фолксваген венто“, констатирани во
Комплекс клиники „Мајка Тереза“. Увид бил извршен.

Денеска (06.10.2022) во 03.58 часот во СВР Скопје било пријавено дека во круг на
фирма на улица „Јадранска магистрала“ во Скопје настанал пожар во две товарни
возила „рено“ со швајцарски национални ознаки, сопственост на фирмата. Екипа на
Бригадата за противпожарна заштита Скопје го изгаснала пожарот, а повредени лица
нема. Увид бил извршен.

На 05.10.2022 во СВР Скопје било пријавено дека во 20.48 часот во спортска
обложувалница на улица „Петар Манџуков“ во Скопје едно лице со закана од
вработената одзело пари од дневниот промет. Се преземаат мерки за расчистување на
случајот.

